
zelatan 
Le retour des réacs 

Badakit, bai. Frantsesez hasi naiz. 
Zergatik ez? Zergatik muzin horiek, 
gaztelaniaren uholde betean bizi gare-
larik ere, inolako muzinik ageri ez de-
nean? Bego, beraz: «le retour des 
réaes» 

«Tyminski kasoaz» hitz egiteko 
asmoa nekarren, Baina UPV-an aste 
hauetan ikusten ditugun lotsagarrike-
riak ikusita, zerbait esan behar dut, nik 
uste, gure arazo horretaz. 

Azken funtsean (adinaren eraginez 
beharbada) ni prest nago gauza pilo bat 
ulertzeko; onartzeko prest ez banago 
ere. Prest nago, adibidez, alderdi poli-
tikoen jokabidea ikusita, UPVko jende 
asko politika-mundutik at bizi direla 
ulertzeko. Prest nago, era berean, alor 
sindikaletik at daudela ulertzeko: «Ba-
dakik; nik ez zekiat ezertxo ere sindi-
kalismoaz eta kontratoez». 

Lankide batzuk, 85 batek, Bilboko 
Tribunalaren epaia oinarritzat hartuz, 
Unibertsitateko LANGILE izan nahi 
dute; eta, ondorioz, ez dute Espainiako 
funtzionari izan nahi. Horien arteko ba-
tzuk, gehienek beharbada, horrez gain 
hau ere uste dute: Benetako Euskal 
Unibertsitatea eraikitzeko ezinbestezko 
urratsa dela funtzionaritzari utzi eta Es-
tatuaren eskua alor horretatik erauztea. 

Eta honetaraz, ez nago prest ezer 
ulertzeko. Nik ez dut ulertzen, eta are 
gutxiago onartzen, trotsko-ohi batzu, 
hyper-marxista-ohi batzu, auzolan-
kide-ohi batzu, apez-ohi batzu, 
anarko-ohi batzu, HBkide ohi batzu, 
Barbera-ren alde, Recalde-ren alde, 
PSOE-ren alde, eta «lege»aren alde (?), 
kosta-ala kostarik egotea. Zein lege? 
Eta, sakonkiago. zein legetasunen 
alde? 

Oraindik ere, gure lankide eta adis-
kide horiek bigarren hilabetez segidan 
soldatarik gabe daudelarik ere, eta 
lehen aipatutako horiek oraindik «busti» 
nahi ez dutela ikustean, azalpen bakar 
hau ikusten dut: «Ce sont des réaction-
naires, les réacs de toujours». Son la 
gente bien-pensante; «la gente bien», 
erdara batuaz. Hitz batez: El bunker 
karka vestido de togas académicas. 
Gauzak argi-eta-garbi. 

